
Quando se leva a ra mattin ro Sô,

O se vedde affâraoù ciù che ro forno,

E ognun chi ghe vè in cera sto corô,

O dixe: ohimè, figgiœu, che brutto giorno:

Partendo o se ne va de mal'umô,

Menaççando de fâ pêzo retorno:

Così aguanta chi pœu: pensæ che guai

Son questi ancœu da no sciortîne mai.

Quando l'è mêzo dì, che con ri ardoî

Aççeixi proprio o bruxa re campagne,

Se veddan passe ri ærbe, e secche e scioî,

Re fœugge molle comme re lasagne;

Ro sciumme, chi eiva câdi ri sò umoî,

Int'ra terra o te gh'arve re magagne,

E se in ære uña nuvora gh'ha lœugo,

L'è spessa e rossa, ch'a pâ giusto un fœugo.

Tutto ro çê pâ giusto uña fornaxe:

All'œuggio tutto fa malinconia:

No gh'è ninte de vento, ogn'aura taxe:

Sta comme un scœuggio in mâ schiffo, e tarchia:

Solo ghe sciuscia, (e o pâ vampa de braxe)

Un vento destanaoù d'in Barbaria,

Che in cangio de dâ quarche refrigerio

O bruxa, e o spuzza ciù ch'un çemiterio.

Fin ra nœutte ro fresco a l'ha perdûo,

Che de giorno ro Sô tutt'ha ascâdaoù.

Ogni lumme de stella se fa scûo,

De comête ro çê l'ê recamaoù,

Ni ra povera terra in sto derrûo

Pœu gôve manco un pô d'œurio rosaoù

Per onze i pê a re sccianche, e a ri ærbe tenere

Ch'è deventâ, meschiña, tosto çenere.



58

Ro sœunno da ra nœutte l'è bandîo,

Son longhe ri ore, e ciù longhi ri affanni,

Se stà mâ despoggiaoù, pêzo vestîo,

Ma ra sæ l'è ro ciù de sti maranni,

Perchè Aladin quell'ommo inviperîo,

Fè cose che no fan ri ciù tiranni;

L'attoscegô ri sciummi, e re fontañe,

E l'ægua paræ bratta de chintañe.

E ro Siloæ, che sciumme puro, e mondo,

O l'era dri Françeixi ro tesoro,

Aoura comme un lavezzo o bogge in fondo,

O n'ha ciù d'ægua, o no dà ciù restoro;

Ni ro Pò, che de mazzo e ciù profondo,

In tanta sæ, ghe porræ dâ rescioro,

Ni Ponseivera, quando a l'è ciù grossa,

Ni ro Besagno, ni Fossaoù, ni Fossa.

E se a quarcun soven de quarche roggio

D'ægua, o de quarche cæra fontanetta

Donde o l'andava a beive sença doggio

O ghe perde ra testa, e ra beretta,

E o sente in tro sò cœu tormento doggio,

Ch'o ghe vorræ bagnâ ra sò lenguetta;

E int'ro vivo st'idea così ro tocca,

Che se ghe secca fin ro spûo in bocca.

